
GOUVÈNÈ CUOMO ANONSE YON MONIMAN KE YO PRAL KONSTWI POU 

ONORE PREMYE MOUN KI TE POTE SEKOU YO AK SIVIVAN 11/09 YO 
 

Eta Pral Lanse Apèl Dòf pou Chwazi Konsepsyon ak Lokal Pou Moniman an nan 
Vil New York 

Gouvènè Andrew M. Cuomo te anonse jounen jodi an ke yo pral konstwi nan Vil New 
York yon moniman ki pou onore premye moun ki te pote sekou yo jou 11/09 lan. 
Gouvènè an pral lanse yon Apèl Dòf pou chwazi konsepsyon ak lokal moniman sa. 
Moniman an pral rann omaj a ewo yo ki te pèdi lavi yo, menm jan ak sivivan sa yo ki 
kontinye soufri akòz pwoblèm sante yo ki an rapò ak konsekans atak teworis lan. 
 
Anons sa rive nan 15yèm Anivèsè atak lan, epi li konwenside ak Pwomnad sou 
Motosiklèt 11/09 Gouvènè an. Byen bonè jounen jodi a, plis pase 250 premye moun ki 
te pote sekou yo ki reprezante estasyon ponpye ak lapolis yo atravè Eta New York, yo 
te rejwenn Gouvènè an, ak anviwon 650 patisipan nan yon pwomnad sou motosiklèt pi 
ba otowout Kote Lwès lan pou ale nan zòn Ground Zero an. 
 
“Kenz an de sa, premye moun ki te pote sekou New York yo, te kouri rantre san ezite 
nan de (2) batiman yo ki te anvayi ak dife pou kapab sove lavi lòt moun, epi apre sa yo 
te rete la pandan dè mwa pou rekonstwi Zòn Pi Ba Manhattan ansanm ak abitan ak 
travayè anba lavil yo,” Gouvènè Cuomo te deklare. “Jenewozite ak bravou yo enkane 
lespri Etazini, epi nou pa dwe janm bliye sa. Moniman sa pral sèvi kòrèkteman kòm yon 
rapèl etènèl pou kouraj, sakrifis ak bravou ke sivivan ak premye moun ki te pote sekou 
yo te demontre pou fè fas a konsekans 11/09 yo, epi asire ke yo p’ap janm bliye eritaj 
yo an.” 
 
Kòm yon pati nan pwosedi RFP yo, y’ap ekzije moun k’ap fè pwopozisyon yo pou yo 
soumèt yon plan ki idantifye lokalite ak konsepsyon pou moniman an. Pandan ke 
Nouyòkè ak Ameriken yo ap kontinye lamante pèt ewo sa yo ki te pèdi lavi yo nan pote 
sekou pou atak 11/09 yo, moniman sa pral sèvi kòm yon rapèl enpòtan pou viktim 11 
Septanm yo, epi onore pakèt ewo yo ki te soti atravè eta a pou vin ede nan jefò 
netwayaj ak retablisman yo.  
 
Jerrold Nadler, ki se Manm Kongrè, te deklare, “Pandan n’ap komemore lavi sila yo 
ki te mouri jou sa, nou dwe raple ke gen anpil viktim ki toujou avèk nou, epi yo kontinye 
pote sikatris fizik ak emosyonèl yo de jou matin Septanm sa. Depi 11/09, anpil nan 
premye moun ki te pote sekou yo ak sivivan yo te dyagnostike ak pwoblèm sante grav 
akòz yo te ekspoze a toksin yo nan Zòn Pi Ba Manhattan. Kongrè an te franchi yon etap 



enpòtan nan sipòte moun ki te pote sekou yo ak sivivan yo ansanm ak fanmi yo, nan fè 
pwogram sante World Trade Center an vin yon pwogram pèmanan, epi pwolonje Fon 
Konpansasyon Viktim yo (Victims Compensation Fund) ane pase, epi yon memoryal 
nan Ground Zero pral ede asire ke nou pa janm bliye fanm ak gason Ameriken yo ki te 
soufri anpil akòz maladi sa yo, ak sila yo ki te mouri kòm yon konsekans de sa. Mwen 
vle remèsye Gouvènè Cuomo poutèt li reponn a demann nou an, ak angajman li pou 
konstwi yon memoryal ki rekonèt gwo fado ewo sa yo.” 
 
Carolyn Maloney, ki se Manm Kongrè, te deklare, “Mwen kontan anpil dèske 
Gouvènè an te koute apèl nou an epi kòmanse ak pwosesis pou konstwi yon memoryal 
ki pou onore fanm ak gason yo ke nou te pèdi depi 11/09, ansanm ak dè milye moun an 
plis ki toujou ap lite ak efè sou sante yo akòz yo te ekspoze a toksin Ground Zero yo. 
Nouvo memoryal sa se pral yon lòt etap nan jefò nou yo pou kenbe pwomès nou an ki 
se pou nou pa janm bliye.”  
 
Peter King, ki se Manm Kongrè, te deklare, “Mwen apresye sipò ak asistans 
Gouvènè Cuomo an pou kreye yon memoryal ki dedike a sila yo ki te blese, sila yo ki 
toujou malad, ak sila yo ki te mouri akòz atak lan pandan ane apre yo. Pandan kenz an, 
twòp nan moun ki te pote sekou 11/09 yo ak sivivan yo te lite epi kontinye lite kont 
maladi grav, ki gen pami yo plis pase 60 tip kansè ki koze akòz toksin 11/09 yo. Nou 
rive twò lwen epi nou dwe kontinye asire ke ewo 11/09 nou yo non sèlman resevwa 
swen, men tou resevwa rekonesans apwopriye ke yo merite reyèlman.” 
 
Gale A. Brewer, ki se Prezidan Borough Manhattan, te deklare, “Mwen rekonesan 
anvè Gouvènè an poutèt sipò li pou yon momiman pou dè milye moun ki te vin malad 
oubyen ki te mouri depi 11/09 kòm yon rezilta travay yo nan batiman yo, oswa nan 
espas biznis yo, lakay yo ak lekòl yo ki pre Ground Zero. Yo dwe ba yo rekonesans pou 
kouraj ak sakrifis yo. Jenerasyon fiti yo dwe konprann ke devastasyon 11/09 lan pa’t 
sispann sèlman nan menm jou an. Se poutèt sa mwen te ko-fonde— ansanm ak Mario 
Cilento, ki se Prezidan AFL-CIO Eta New York (New York State American Federation of 
Labor and Congress of Industrial Organizations, AFL-CIO)— yon komite abitan lokal, 
ofisyèl eli yo, travay òganize, ansanm ak premye moun ki te sekou yo pou mande 
moniman sa.” 

